
КОНСТИТУЦИЯ – БОШ КОНУНИМИЗ 

 

Досымбетов Жеңис Бахтиярович 

Урганч туманлараро маъмурий суди судьяси 

 

Аннотация: Мақола давлат тузилиши асосларини, фуқароларнинг ҳуқуқ ва 

эркинликларини, шунингдек ҳокимият органларининг функцияларини белгилаб 

берувчи асосий норматив-ҳуқуқий ҳужжат сифатида Ўзбекистон Республикаси 

Конституцияси таҳлилига бағишланган. Мақолада Конституциянинг тарихий 

аҳамияти, унинг асосий тамойиллари, шунингдек, фуқароларнинг ҳуқуқ ва 

эркинликларини таъминлашдаги ўрни кўриб чиқилган. Конституцияга 

киритилган сўнгги ўзгартиш ва қўшимчалар ҳуқуқий давлатни 

такомиллаштириш ва демократияни мустаҳкамлашга алоҳида эътибор 

қаратилган. Таҳлиллар натижасида Конституциянинг Ўзбекистонни ҳуқуқий ва 

демократик давлат сифатида янада ривожлантириш учун асосий ҳужжат 

сифатидаги аҳамияти таъкидланган. 

Таянч сўзлар: Ўзбекистон Республикаси Конституцияси, фуқароларнинг 

ҳуқуқ ва эркинликлари, давлат тузилиши, Конституция тамойиллари, ҳуқуқий 

давлат, демократик ислоҳотлар, давлат органлари. 

 

Асосий қонунимиз йиллар давомида халқимизнинг дилидан жой олди, 

инсон ва фуқароларнинг ҳуқуқ ва эркинликларини ҳамда мажбуриятларини 

ўзида мужассам этган дастурул амал сифатида намоён бўлди. Йиллар ўтган 

сайин Конституциямизнинг мукаммаллиги, ҳаётийлиги, унинг келажакнинг 

ҳам талабларига жавоб бера олиши исботланмоқда. Бу эса истиқлолнинг илк 

йилларида Асосий қонунни яратиш йўлида амалга оширилган улкан ва 

машаққатли меҳнат самарасидир. Ўтган давр ичида нимага эришган бўлсак 

Конституция асосида амалга оширилди, унинг нормаларига амал қилган ҳолда 

эришдик. 

“Янги таҳрирдаги Ўзбекистон Республикаси Конституцияси давлатчилик, 

ижтимоий-сиёсий, ижтимоий-иқтисодий ва суд-ҳуқуқ соҳаларини бундан 

кейин ҳам барқарор ривожлантириш учун мустаҳкам замин яратди”. Ушбу 

ҳаққоний эътироф Ўзбекистон Республикаси Президенти Шавкат Мирзиёев 

2023 йил 16 ноябрда имзолаган “Ўзбекистон Республикаси Конституцияси куни 

байрамига тайёргарлик кўриш ва уни ўтказиш тўғрисида”ги фармойишда 

алоҳида таъкидланди. 

Ўзбекистон Республикаси Конституциясининг аввалги таҳрири 

1992 йил 8 декабрда Ўзбекистон халқи томонидан “вaколатли вакиллари 

тимсолида”, яъни парламент аъзолари - Ўзбекистон Республикаси Олий 

Кенгаши депутатлари томонидан қабул қилинганини биламиз. Бундан фарқли 



FRANCE international scientific-online conference: 
“SCIENTIFIC APPROACH TO THE MODERN EDUCATION SYSTEM" 

PART 43, 5th December 

[141] 
www.interonconf.org  
 

равишда, мамлакатимиз Асосий Қонунининг янги таҳририни “ягона 

Ўзбекистон халқи” бевосита умумхалқ референдумида – тўғридан-тўғри овоз 

бериш йўли билан қабул қилди. 

Ўзбекистон Республикасининг Конституциясининг асосий принциплари. 

Конституциянинг муҳим принципларидан бири - Конституциянинг 

устунлиги ва унинг нормаларига мувофиқ бўлиши ҳисобланади. Бунга кўра, 

қонунчилик фаолиятининг барча фаолиятлари Конституциянинг принциплари 

ва нормаларидан келиб чиқиши кераклигини, ва агар қонунлар Конституцияга 

зид бўлса, уларни бекор қилиш ёки ўзгартириш кераклигини англатади. 

Шу ўринда, янги таҳрирдаги Ўзбекистон Конституциясининг ҳақиқий 

муаллифи халқнинг ўзидир. Фуқароларнинг хоҳиш-иродаси эса 

ислоҳотларнинг манбаи ва ҳаракатлантирувчи кучи ҳисобланади. 

Янги таҳрирдаги Конституция 7-моддаси биринчи бандида “Халқ давлат 

ҳокимиятининг бирдан-бир манбаи”, деб белгилаб қўйилган. Шу тимсолда 

Ўзбекистон Республикасида жаҳон миқёсида умумеътироф этилган халқ 

ҳокимиятчилиги принципи, яъни халқ суверенитетнинг ташувчиси ва давлат 

ҳокимиятининг ягона манбаи эканлигини англатувчи тамойил ўрнатилган. 

Кейинги йилларда мамлакатимизда қуйидаги принцип ва ғояларни ҳаётга 

татбиқ этишга қаратилган тизимли чора-тадбирлар амалга оширилаётганини 

таъкидлаш лозим. Ўзбекистон Республикасининг Конституцияси ва 

мустақиллик йилларида қабул қилинган барча қонунларимиз, олиб 

борилаётган ислоҳотлар, аввало, инсон ҳуқуқ ва эркинликларини 

таъминлашга, ҳимоя қилишга йўналтирилган.  

Шу улуғ мақсад йўлида давлатимиз умумбашарий инсонпарварлик 

қоидаларига асосланиб, фуқароларимизнинг эркинликлари, ҳуқуқ ва қонуний 

манфаатларини тўлиқ таъминлаб келмоқда. Истиқлол йилларида 

Юртбошимизнинг ташаббуси ва бевосита раҳбарлигида миллий 

қонунчилигимизда нафақат инсон ҳуқуқ ва эркинликларини ҳимоя қилиш, 

балки инсонпарварлик тамойиллари ҳам кучайтирилди. 

Демократиянинг талабу таомили ва устунлиги ҳам шунда. Республика 

Президенти, парламенти ва Ҳукумати шу талабларга содиқ бўлишлари шарт. 

Бунда қуйидаги масалаларга: 

• инсон ҳуқуқларини таъминлаш; 

• демократик ислоҳотларни чуқурлаштириш ва мамлакатни 

модернизация қилишда парламент ва сиёсий партиялар, фуқаролик жамияти 

институтлари, оммавий ахборот воситаларининг ролини кучайтириш; 

• давлат бошқаруви тизимини ислоҳ қилиш, ҳокимият тармоқларини 

тийиб туриш ва мувозанатни сақлаш тизимида парламент ролини ошириш; 

• давлат хизматлари сифати ва самарадорлигини яхшилаш, давлат 

органлари фаолиятининг ҳисобдорлиги ва очиқлигини кучайтириш ҳамда 

парламент ва жамоатчилик назорати механизмларини амалда татбиқ этишга 

алоҳида эътибор қаратилади. 

Эътироф этиш жоизки, янги таҳрирдаги Конституциянинг 7-моддаси 

биринчи бандида “Ўзбекистон Республикасида давлат ҳокимияти халқ 

манфаатларини кўзлаб... амалга оширилади” деб белгиланган  тартиб билан 

уйғун ва ҳамоҳангдир. Ҳеч шубҳасиз, ушбу нормалар мамлакатимизда нафақат 

халқ ҳокимиятчилигининг конституциявий-ҳуқуқий асосларини 

мустаҳкамлаш, айни чоғда халқимиз хоҳиш-иродаси ва инсонларнинг қонуний 

манфаатларини таъминлашга хизмат қилади. 

Бунга мувофиқ равишда, мамлакатимизда юқорида тилга олинган: “халқ 

давлат органларига эмас, давлат органлари халққа хизмат қилиши керак” деган 

умумеътироф этилган тамойилга қатъий риоя этилади. 

Асосий Қонунимизнинг 7-моддаси иккинчи бандида яна бир умумеътироф 

этилган тамойил мустаҳкамланган. Унга кўра давлат ҳокимияти фақат 

“Ўзбекистон Республикаси Конституцияси ҳамда унинг асосида қабул қилинган 

қонунлар ваколат берган органлар томонидангина амалга оширилади”. 

Ўтган давр мобайнида ижро этувчи ҳокимиятни демократлаштириш 

борасида ҳам изчил ишлар амалга оширилди. Ҳукуматнинг вазифа ва 

ваколатлари доираси кенгайтирилди, масъулияти оширилди, парламент 

олдида ҳисобдорлиги кучайтирилди. 

Бундан ташқари, ҳар бир шахс эркинлик ва шахсий дахлсизлик ҳуқуқига 

эга эканлиги, жиноят содир этишда айбланаётган шахс суд томонидан унинг 

айби аниқланмагунча айбсиз ҳисобланиши тўғрисидаги конституциявий 

нормаларни амалга ошириш юзасидан зарур чоралар кўрилди. 

Ушбу тартиб талқини асносида шуни таъкидлаш ўринлики, инсоният 

тажрибаси негизида демократиянинг икки тури ишлаб чиқилган. Булардан 

бири – тўғридан-тўғри, яъни бевосита демократия бўлса, иккинчиси - 

сайланган вакилларнинг тегишли муассасалари орқали амалга ошириладиган 

вакиллик демократиясидир. 

Бу белшиланган тартиблар Янги Ўзбекистон демократик ҳуқуқий давлат 

ҳисобланиб, мамлакатда ҳокимият алмашиши фақат Конституция ва қонунлар 

нормалари асосида таъминланади, деган тамойил ҳаётга татбиқ этилишининг 

кафолатидир. Давлатнинг ҳуқуқий сиёсати инсонпарварлик, демократия, 

ижтимоий адолат ва сиёсий хилма-хиллик принципларига асосланади. 

Янги Ўзбекистонда халқимизнинг бой тажрибаси ва маданий 

анъаналарига асосланган демократия ўрнатилмоқда, бунда аҳолининг турли 

ижтимоий гуруҳлари ва қатламлари манфаатлари ҳисобга олинади. 

Зўравонликка асосланган эскича маъмурий-буйруқбозлик тизими қолдиқлари 

ниҳоят барҳам топди, кўппартиявийлик, ғоя ва фикрлар хилма-хиллиги одатий 

ҳолга айланиб бормоқда. 

Айниқса, давлат қурилиши, суд-ҳуқуқ тизимини такомиллаштириш, 

иқтисодиётни либераллаштириш, ижтимоий соҳани ривожлантириш, 

миллатлараро тотувлик ва дўстликни мустаҳкамлашга қаратилган қатор қарор 

ва фармонлар қабул қилингани, бу ҳужжатлар асосида амалга оширилаётган 

ишлар сифат жиҳатидан янги босқичга кўтарилаётгани халқимизнинг эртанги 

кунга, янада фаровон ҳаётга ишончини оширмоқда. 

Шундай қилиб, ушбу конституциявий нормалар умумеътироф этилган бир 

қатор принципларга ҳам тўла мос келади. Хусусан: 

- биринчидан, “Конституция ва қонунлар устунлиги” принципини 

олайлик. Давлат органларининг ваколатлари Президент, парламент ёки 

Ҳукуматнинг ҳар хил норматив-ҳуқуқий ҳужжатлари билан эмас, балки фақат 

Конституция ва қонунлар билан белгиланади. Давлат органлари Конституция 

ва қонунларга сўзсиз бўйсуниши ва ўз ваколатларини шу ҳуқуқий негиздагина 

амалга ошириши шарт. Бу қатъий мезон қонун устуворлигининг ҳам муҳим 

белгиси ҳисобланади; 

- иккинчидан, жамиятнинг бирон-бир қисми, сиёсий партия, жамоат 

бирлашмаси, ижтимоий ҳаракат ёки алоҳида шахс томонидан «давлат 

ҳокимиятининг тортиб олиниши»га йўл қўйилмайди; 

- учинчидан, инсоннинг сиёсий ва бошқа ҳуқуқ ва эркинликларини амалга 

ошириши, давлат органларининг демократик асосда шаклланишини 

таъминлаш, жамиятнинг демократик сиёсий тизимини шакллантиришга 

кўмаклашиш ҳамда демократик институтлар, фуқаролик жамияти 

институтлари ролини кучайтириш учун қулай шарт-шароит яратиш 

кафолатланади. 

Янги таҳрирдаги Конституциянинг 1-моддасида давлат қурилишининг 

янги стратегик мақсади – суверен, демократик, ҳуқуқий, ижтимоий ва дунёвий 

давлат қуриш эканлиги қатъий белгиланди, ижтимоий адолат ва бирдамлик 

принциплари жорий этилди. Айниқса, инсон ҳуқуқлари, эркинликлари ва 

қонуний манфаатларини ҳимоя қилишнинг мутлақо янги механизмларини 

назарда тутувчи конституциявий асослар мустаҳкамлангани эътиборга 

сазовор. 

Энг асосийси, янги таҳрирдаги Конституциямизнинг: 

- биринчидан, мамлакатнинг бутун ҳудудида олий юридик кучга эгалиги; 

- иккинчидан, тўғридан-тўғри амал қилиши; 

- учинчидан, ягона ҳуқуқий маконнинг асосини ташкили этишига 

тааллуқли конституциявий нормалар мустаҳкамлаб қўйилди. Эски таҳрирдаги 

матнда Конституция нормаларини тўғридан-тўғри қўллашга доир ушбу 

механизмлар мавжуд эмасди. 

Асосий қонунимизнинг “Конституция ва қонуннинг устунлиги” бобидаги 

15-16-моддалар янги ва эски матнидаги нормаларни ўзаро қиёсланса, бу 

фикрларимиз қанчалик ҳаққоний эканлиги ўз тасдиғини топади. Янги 

таҳрирдаги Конституциянинг 15-моддасига мувофиқ: 

“Ўзбекистон Республикасида Ўзбекистон Республикаси Конституцияси ва 

қонунларининг устунлиги сўзсиз тан олинади. 

Ўзбекистон Республикаси Конституцияси мамлакатнинг бутун ҳудудида 

олий юридик кучга эга, тўғридан-тўғри амал қилади ва ягона ҳуқуқий 

маконнинг асосини ташкил этади”. 

Шу ўринда 2023 йил 8 май куни Ўзбекистон Республикаси Президентининг 

“Янги таҳрирдаги Ўзбекистон Республикаси Конституциясини амалга ошириш 

бўйича биринчи навбатдаги чора-тадбирлар тўғрисида”ги фармони қабул 

қилинганини таъкидлаш лозим. Ушбу муҳим ҳужжат талаблари: 

• янги таҳрирдаги Конституциямизни сўзсиз ва тўлиқ амалга ошириш; 

• унда мустаҳкамланган устувор принципларни Янги Ўзбекистон улуғвор 

ғоясига ҳамоҳанг тарзда рўёбга чиқариш; 

• давлат органларининг фаолиятини янгича конституциявий-ҳуқуқий 

шароитларда йўлга қўйиш; 

• фуқаролар ўз ҳаётида халқ Конституцияси руҳини яққол ҳис этиб 

туришини таъминлаш мақсадларига қаратилган. 

Фармонда белгиланганидек, “янги таҳрирдаги Конституция олий юридик 

кучга эга эканлигидан келиб чиқиб, давлат органлари ва ташкилотлари, шу 

жумладан, суд ва ҳуқуқни муҳофаза қилувчи органлар фаолиятида тўғридан-

тўғри ва сўзсиз қўлланилади”. 

Ўзбекистон Республикаси Конституциясига киритилган янги, замонавий 

ва жуда муҳим нормаларнинг ҳаётга қатъий ҳамда изчил татбиқ этилиши, 

хусусан, судлар томонидан ана шу конституциявий қоидаларнинг тўғридан-

тўғри қўлланиши юртимиз ва халқимиз тарихида инсон ҳуқуқлари, 

эркинликлари, қонуний манфаатлари ва қадр-қимматини улуғлаш борасида 

янги даврни бошлаб бермоқда. Ўзбекистон Президенти таъкидлаганидек, 

“Инсон қадри биз учун қандайдир мавҳум, баландпарвоз тушунча эмас. Инсон 

қадри деганда, биз, аввало, ҳар бир фуқаронинг тинч ва хавфсиз ҳаёт 

кечиришини, унинг фундаментал ҳуқуқ ва эркинликларини таъминлашни 

назарда тутамиз”. 

Ўзбекистон Республикаси Конституцияси мамлакатнинг демократик 

йўналишини ҳуқуқий кафолатлайди. Конституциясиз Ўзбекистонда 

ислоҳотларни амалга ошириш учун ягона ҳуқуқий асос яратиш, у асосида 

демократик ривожланишнинг асосий йўналишларини белгилаш деярли 

мумкин бўлмас эди. Худди шу тарзда, фуқаролар, жамият ва давлат ўртасидаги 

ўзаро алоқаларда балансни таъминлаш жараёни сезиларли даражада 

қийинлашган бўлар эди. Конституция мавжуд бўлмаганда, фуқароларнинг 

барча эркинликларини таъминлаш, шу билан бирга жамиятда қонунларга 

қатъий риоя қилиш ва қонунларга бўйсуниш атмосферасини яратиш жуда 

қийин бўларди. Бундан ташқари, Ўзбекистонда қонуний асослар ва давлат ва 

жамият ҳаётининг ташкилий структураларини такомиллаштириш жараёни 

кетма-кет ва динамик ривожланиб бормоқда, ва бу жараён тўлиқ 

Конституциянинг нормаларига асосланади. 

Умуман олганда, конституциявий нормалар, мамлакатда амалга 

оширилаётган ислоҳотларнинг ҳуқуқий асосини ташкил этиб, бошқа барча 

қонунчилик тўпламларини шакллантириш учун асосий пойдевор сифатида 

хизмат қилади. Конституция ҳуқуқий тизимнинг, бутун давлат ва жамият 

ҳаётининг барқарорлигининг энг муҳим омилидир. Ўзбекистон Конституцияси 

вақт синовидан муваффақиятли ўтиб, унинг шакли ва мазмунидаги қатъий 

конструкцияси мамлакат ҳуқуқий тизимининг мустаҳкамлигини яратди. Бир 

томондан, конституцион тартиб кичик ўзгаришлар ва қўшимчаларга қарши 

туришга муваффақ бўлди, бошқа томондан эса амалга оширилган ўзгаришлар 

пухта ўйланган, ажралмас ва самарали бўлди. 

Хулоса қилиб айтганда, бугун Конституциямизнинг янги нормаларида 

асосий эътибор инсон, жамият ва давлатнинг барқарор ривожланишини 

таъминлашга қаратилганини ишонч билан таъкидлаш мумкин. Янги 

таҳрирдаги Асосий қонуннинг қабул қилиниши билан бу борада янада 

мустаҳкам конституциявий-ҳуқуқий асос яратилди. Бинобарин, Янги 

Ўзбекистон ўзининг ушбу соҳалардаги халқаро мажбуриятларига қатъий 

содиқлигини яна бир бор намоён этди. 

Конституциямизда Европа, Осиё, Шарқ ва Америка минтақаларида 

жойлашган дунё давлатларининг ижобий конституциявий тажрибаси ўз 

аксини топган.  

Асосий қонунимиз ҳуқуқшунос олимлар, сиёсатшунослар, кўплаб халқаро 

ташкилотлар мутахассислари томонидан синчиклаб ўрганилган бўлиб, унга 

инсон ҳуқуқлари бўйича халқаро ҳуқуқ нормалари қўшимча равишда 

уйғунлаштирилгандир. 

